
Akapango aka Kalulu ni Ngalamu 

Pabhutali ngaani ifikanu fyoshi fikiikalagha nu kulya 
pamupeene. Fyoshi fikalyanga ichiposo. Chitakabhaakwo 
ichikanu naachimo icha kumwoghopa umunine.  

Po ishiku limo iNgalamu nu Kalulu bhakachuula ukubhuuka 
ku chiisu icha kubhutali. Bhwo ishiku ilya kughaluka lyafika, 
bhakalonda isila iya kubhabhuula abha ku kaaya ukuti 
bhakwisa. Akabhalilo kala ubhumanyi ubhwa kusimba 
abhokalata bhutakabhaakwo. Po bhakiitikana ukuti 
bhabhiitishe abha ku kaaya ukuti bhakwisa. INgalamu 
yikamubhuusha uKalulu yikati, “Kali, nuughwe ghwe Kalulu 
linga kubhiitisha abha ku kaaya ku kashu kaako ako 
bhabhaghiile ukupulika?” UKalulu akamwamula akati, “Loole 
ingukupaashikisha ughwe paapo ishu lyako likulu, soona 
litabhaghiile ukufika kubhutali.” Po bhakaanda ukukaanikana 
ngaani. Pabhumalilo, bhakiitikana ukuti bhapootane 
ukwitisha. INgalamu yikamanya ukuti ishu lyake lyene 
indilifike ku kaaya. Loole uKalulu akabhabhuula abhanine 
abhingi nu kubhabhiika mu sila yooshi ukuya kufika ku kaaya 
kaake. INgalamu yo yiiyo yikaanda ukwitisha ku maka ngaani. 
Po yikamubhuula uKalulu yikati, “Une bhaapulika ku kaaya.” 
Ghwepe uKalulu akaanda ukwitisha na kashu kaake akanandi. 
Abhanine bhooshi bhaabho akabhabhiika mu sila bhoope 
bhakapokelesanianga ukuyugha indumi iyo ukufika ku kaaya 
aka Kalulu.  

Bhwo iNgalamu nu Kalulu bhaafika ku twaya twabho, 
iNgalamu yikaagha ku kaaya kaake bhatashimeenye ukuti 
akwisa. Po bhatakatendekesha ifindu ifya kumupokeela, loole 
ku kaaya aka Kalulu bhakaagha kooshi akandu kaliipo. 
Umukashi ughwa Kalulu akati, “Naapulikite bhwo kwitisha 
mumasubha ukuti kwisa.” INgalamu yikaswigha leka nu 
kwibhuusha yikati, “Kali, nalooli ishu lyangu litakufika 
kubhutali?” Ngimba uKalulu akabhombela amahala. Akapango 
aka kakutumanyisha ukuti twinong’onaghe ingaani linga 
tukulonda ukubhomba shimo na bhanyiitu. 

Akapango aka Sindi nu Mbila 
 

USindi nu Mbila bhakamanyana. Bhooshi bhabhili 
bhakiitikana ukusenga inyumba. Loole uSindi akinong’onagha 
ukumughogha uMbila. Pa kabhalilo kalakala, bhakaanda 
imbombo iya kusenga. Po bhwo bhakumaliisha kumwanya, 
uSindi akamupinya uMbila ulusinda pamupeene nu lumango. 
Umwene uMbila atakamanya. 

USindi akamubhuula uMbila akati, “Tubhuuke tutuushe 
paapo imbombo yaashila.” Po bhwo uSindi iika, akati, “Ghwe 
mwakito, iika luluulu nuughwe!” 

Bhwo uMbila akulonda ukwika, akaagha apinyiighwe. Po  
akakuuta, akati, “Ghwe seebho, isagha ghunyaabhule, tesha 
ghumbinyite!” Bhwo uSindi aapulika isho, akakinda. Po uMbila 
akakuuta leka akabhalilo akatali.  Akabhalilo ako ing’enda 
yikapulika bhwo uMbila akukuuta. Po yikabhuuka nu kuluma 
ulughoye.  

Mu kapango aka tukumanyila ukuti manye tubhange ni 
ndumbula imbhiibhi. 

